
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

1368-сонли гувоҳнома билан давлат 

масъулияти чекланган жамият. 

masalasi juda dolzarb masaladir. Shu bois, yoshlar ma’naviyatini yuksaltirishda ajdodlarimiz 

ma’naviy merosiga murojaat qilish juda o‘rinlidir.      

Tarixdan inson masalasi tabiiy fanlarda, aniq fanlar hamda ijtimoiy-gumanitar fanlarda 

ham chuqur o‘rganilib kelingan.  Ayniqsa, inson go‘zalligi masalasi turli ta’limot va qarashlarda 

qo‘rama holatda aks etgan. Masalan, zardo‘shtiylikda go‘zallikning mohiyati qanday bo‘lgan?, 

Go‘zallik tushunchasining turli falsafiy ta’limotlardagi mohiyati qanday mazmunga ega?, Hadis 

ilmida, islom falsafasida go‘zallik qanday tushunilgan? Diniy va dunyoviy go‘zallik o‘zaro uyg‘un 

tushunchalarmi? degan savollarga mazkur ishimizda javob berishga harakat qildik.   

Adabiyotlar tahlili va metodologiya. Falsafa va estetik tafakkur tarixida go‘zallik 

haqidagi qarashlar M.F.Ovsyannikov, A.F.Losev, L.S.Kogan, V.A.Shestakov singari rus 

olimlarining asarlarida, tabiat, jamiyat, inson munosabatlarida go‘zallikning namoyon bo‘lish 

xususiyatlariga doir tadqiqotlar, V.P.Krutous, V.F.Martinov, G.Gadamer, T.Adorno, L.Uitmer, 

G.Strobson, E.Pirs, I.Kon singari g‘arb faylasuflari izlanishlarida, o‘zbek olimlaridan 

T.Mahmudov, E.Umarov, M.Abdullayev, N.G‘oyibov, M.Hamidova, H.Karimov, U.Qoraboyev, 

G.Mahmudova, chet el san’atshunoslari Muhammad Toqi Ja’fariy, Daniel Anri Konvay, Genrix 

Volflin, Rixard Gamon, Robert Skranton va rus nafosatshunoslari A.Ya.Zis, V.V.Vanslovlarning 

tadqiqotlarida o‘rganilgan.  

Milliy va umuminsoniy qadriyatlar, ma’naviy jarayonlar bilan bog‘liq go‘zallikning 

aksiologik-falsafiy jihatlari E.Yusupov, Abdulla Sher, H.Shayxova, Q.Honazarov, Q.Nazarov, 

go‘zallikni adabiy-badiiy asarlar, poeziya san’atida namoyon bo‘lishiga oid U.Normatov, 

O.Sharafiddinov, A.Rustamov, M.Qo‘shchonov, A.Hayitmetov, I.G‘ofurov, O.G‘aybullayev, 

B.Xusanov, O.O‘roqova, Sh.Tursunkulova kabi faylasuf, adabiyotshunos olimlarning 

tadqiqotlarida o‘rganilgan.  

Muhokama. Tertullian qadimgi yunon falsafiy maktablarining barchasini ilohiyot ilmiga 

koʻra ikki katta guruhga ajratadi, birinchisi, “nozik-taʼb Aflotun yoʻnalishi” deb nomlanadi, 

ikkinchi yoʻnalishni “ahmoqona Epikur yoʻnalishi yoki materializm” deb ataydi. Qadimgi gʻarb 

falsafasidayoq diniy va dunyoviylik masalasini aniq ajratishgan, diniylik Xudo bilan bogʻliq 

jarayonni, tajribaviy xulosalarga asoslangan narsa va hodisalar esa dunyoviylik masalalarini 

tashkil etgan.  

Diniy va dunyoviy qarashga koʻra goʻzallikni idrok etish, anglash, kuzatish asosida 

falsafiy mulohazalar, falsafiy qarashlarni ilgari surish taʼriflash juda qiyin hamda bahs-

munozarali jarayondir. Albatta, goʻzallikka berilgan taʼriflarda u diniy boʻladimi, dunyoviy 

boʻladimi nisbiy xarakter va umumiy xususiyatlarga ega. 

Zardushtiylik taʼlimotining Avesto kitobi qadimgi tariximiz toʻgʻrisidagi noyob maʼnaviy 

yodgorlik sifatida, oʻz majmuasida goʻzallik kategoriyasini sinkretik tarzda namoyon etgan. 

Avestoda “goʻzallik” tushunchasi borliqning barcha sohalarini qamrab oladi. Ular “rohatbaxsh”, 

“buyuk”, “serhasham” va “porloq”, “koʻzni qamashtiradigan” deb tasvirlangan. Avestoning har 

bir qismida zardushtiylar estetikasining dualistik joʻshqinligi aks etadi. Insondagi, tabiatdagi, 

oʻsimliklardagi, xatti-harakatlardagi, jamiyatdagi goʻzallik Ahura Mazda ezguligining namoyon 

boʻlishi va gʻalabasi sifatida ifoda etiladi. Ezgulik qonuni cheklangan yoki buzilgan joylarda 

goʻzallikni, ezgulikni, hayot uchun zaruriyni his etish zaiflashadi.[1;279] Avestoda Goʻzallik, 

Hikmat va Ezgulik timsoli, avvalo, Ahura Mazdaning oʻzi boʻlgan: 

“Ey, Zardusht! Ey, solih amalli! 

Mendan soʻra! Mendan ista! 

Men barcha yaralmishlardan yaxshiroq boʻlgan yaratguvchiman. Men hammadan ham 

donishmandroqman. Har nechuk muammo va jumboqlarni hal qilishga qodir zotman! 

Mendan soʻra. Mendan ista – Senga shu yaxshiroqdir. Senga bu shodlik 

bagʻishlaguvchidir” (18- Fargard).[2;161] 

Asarda goʻzallik tushunchasiga mifologik, ontologik, gnoseologik nuqtai nazardan 

taʼriflar berilgan, goʻzallik ham hodisa, ham sifat tarzida turli syujetlar orqali ifodalangan. Kim?, 

Nima?, Qanday?, goʻzal boʻlish variantlari taqdim etilgan. Masalan, suv va hosildorlik ilohi 

Amudaryo maʼbudasi Ardvisura-Anaxitaning goʻzal ayol timsoli ham Taylor tasnifiga toʻgʻri 

kelgan holda, yosh, goʻzal, ayol, boqiy, nurafshon sifatlarda “Parivash”, “sarvqomat va 

shamshodvash”, “kamarbasta va shoista”, “shafqatpesha” qilib tasvirlangan.[2;282] 

Anaxitaning bu tasviri goʻzal ayol timsolida goʻzallik va ulugʻvorlikning boy, rang-barang estetik 

inʼikosini koʻrsatadi. 

Avestoda “goʻzallik” tushunchasining mohiyati quyidagi epitetlar orqali ochiladi: 

“Soʻrovchidir”, “Matlub”, “Haqiqat”, “Barcha ezgulik”, “Aql erur”, “Talimotman Men”, “Men 

Muallimman”, “Avliyodirman”, “Muqaddasman”, “Qudratlidirman”, “Yovuz emasman”, 

“Tolibdirman”, “Hisobchi”, “Koʻrguvchi”, “Asraguvchi”, “Yaratguvchi”, “Bilguvchi”, “Pusht-

Panoh”, “Muqtadir”, “Xalloq”, “Marhamat”, “Shafqatpesha”, “Xayrkor”, “Buzrukvor”, “Hukmdor”, 

“Najotbaxsh”, “Xiradmand”, “Donishmand”, “Olislarni koʻrguvchi”, Oliy Haqiqat Axura 

Mazdaning xususiyatlarini ifodalovchi bu “goʻzallik” tushunchasi “Bu ismlar asrab qolar 

minglab erandek”. 

Aksincha “xunuklik” tushunchasi quyidagi soʻzlar bilan ifodalanadi: “tuban”, “gʻazabkor”, 

“qotil”, “kazzob”, “fitnachi”, “palid”, “yovuz”, “jirkanch”, “bagʻritosh”, “halokatli”, “zarar 

keltiruvchi”, “harom qilingan”, “qoʻrqinchli”, “vahshiy”, “shafqatsiz”, “makkor”, “qabih”, 

“yolgʻondakam”, “gʻamgin” va h.k. 

Goʻzallik masalasi, goʻzallikka munosabat yahudiylik, xristianlik, islom va butparastlikda 

ham mavjud. Xususan, yahudiylikda Xudo (Oliy aql) goʻzallik timsoli hisoblanadi, u odamlarga 

sevgi-muhabbat, goʻzallik, baxt-saodat beruvchi, yaratuvchi ota hisoblanadi. 

Yahudiylar madaniyatida inson Xudo yaratgan eng oliy qadriyatdir, uning asosiy 

maqsadi ham yagonadir: insonning moddiy va maʼnaviy olamini yuksaltirishdir. Goʻzallik 

tushunchasi yahudiylikda shundan iboratki, ularda 10 ta ilohiy fazilatlardan biri boʻlgan 

tipharet tushuniladi. 9 ta qolgan ilohiy tushunchalari mana shu 1 ta ilohiy soʻz bilan oʻzaro 

aloqador va bogʻliqdir. Dinga koʻra, goʻzallik bu “Tavrot” kitobining yer yuzi, insonlar uchun 

berilgan goʻzalliklar majmuasi, sovgʻasi hamda Xudoning sevgisini bildiradi. 

Yahudiylikka koʻra, jamiki yaratilgan goʻzal narsalar, goʻzal soʻzlashuv, goʻzal 

insonlarning barchasi ularda ilohiylikning, Xudoning borligi bilan goʻzaldir. 

Kimki inson qonini toʻksa, 

Uning qonini ham inson toʻkar. 

Zero, inson zotini Men, Xudo, 

Yaratganman Oʻz suratimda, -deb yozilgan. [3;15] 

Yahudiylikda, koʻzni qamashtiradigan goʻzal ayollar, qizlar (Sara, Ester) va goʻzal 

erkaklar (Shoh Dovud, Yusuf, Absalom va bq.) haqida ham soʻz boradi. Masalan, “Butun Isroilda 

Absalom kabi chiroyli, kelishgan odam yoʻq edi. U boshdan-tirnogʻigacha benuqson edi. Sochini 

koʻtarib yurish ogʻirlik qilgani uchun har yil oldirardi. Oldirgan sochini tortib koʻrganda, 

sochining ogʻirligi shohlikdagi oʻlchov boʻyicha besh yuz misqol chiqardi. Absalomning uch oʻgʻli 

va Tamara degan goʻzal bir qizi bor edi”, deb Dovudning oʻgʻli Absalomning goʻzalligi eʼtirof 

etilgan.[3.5] 

Goʻzallik insonga xudo tomonidan berilsa-da, birinchidan, goʻzallik insonning 

tafakkurini tiniqlashtiradi, Xudoga boʻlgan sevgi-muhabbatni kuchaytiradi, vizual goʻzallik 

inson maʼnaviy olamining yuksalishi uchun taʼsir koʻrsatadi, oʻz-oʻzini tashkillashtiradi deyiladi, 

ikkinchidan esa, goʻzallik insonning qalbida ilohiy va muqaddas narsalarni doimiy saqlanishini 

taʼminlab beradi. Hatto ular yozma qonunlarni chiroyli yozilishiga, bezak berilishiga ham 

alohida eʼtibor qaratadi, bunday goʻzallik qonunlarga, amrlarga qiymat berib, taʼsir oʻtkazishni 

koʻchaytirib, samaradorligini koʻtaradi, deb bilishgan. 

Muqaddas kitobda Ibrom “ — Sen juda ham goʻzal ayolsan. Misrliklar seni koʻrganlarida: 

“Manavi ayol uning xotini”, deb aytishadi. Meni oʻldirib, seni tirik qoldirishadi. Sen, uning 

singlisiman, deb aytgin, toki sen tufayli Misrliklar menga yaxshi munosabatda boʻlsinlar, 

jonimga rahm qilsinlar. 

Ibrom Misrga kirib kelganda, Sorayning goʻzalligi hammaning ogʻzida duv–duv gap 

boʻldi. Saroy aʼyonlari ham Sorayni koʻrishgach, uni firʼavnga rosa maqtashdi. Shunday qilib, 

Sorayni firʼavnning saroyiga olib kelishdi. 

Firʼavn Soray tufayli Ibromga ham koʻp muruvvat qildi: mol–qoʻy, eshaklar, qul va 

choʻrilar, tuyalar inʼom qildi. Lekin firʼavn Sorayni oʻz haramiga olmoqchi boʻlgani uchun, 

Egamiz firʼavn xonadoniga dahshatli oʻlat kasalligini yubordi. Firʼavn Ibromni chaqirtirib kelib, 

unga dedi: — Bu nima qilganing? Nima qilib qoʻyding meni? Nimaga Soray xotining ekanini 

menga aytmading? Nimaga, u mening singlim, deb aytding? Gapingga ishonib, uni oʻzimga xotin 

qilib olmoqchi boʻldim-a! Mana xotining, ol–da, koʻzimdan yoʻqol! 

Firʼavn oʻz odamlariga farmon bergan edi, ular Ibromni xotini, hamma odamlari va mol–

mulki bilan birga yurtdan chiqarib yubordilar.”[3;15] 

Ibrom Sorayning goʻzalligi ularni xavfdan saqlab qolishini bilgan.  

Kitobda olam, tabiat goʻzalliklari toʻgʻrisida ham maʼlumotlar berilgan. Masalan, “Jannat” 

soʻzining maʼnosi “goʻzal bogʻ” degan maʼnoni bildirgan. Yaʼni, “Yangi Ahd”da jannat deb solihlar 

oʻlgandan keyin boradigan joyga ishora qilingan. Oʻsha bogʻda solihlar Hayot daraxti mevasidan 

yeyishga musharraf boʻladilar. Jannat soʻzi yana arshi aʼloga nisbatan ham ishlatilgan.[3;8] 

Yahudiylikda goʻzallikka munosabat albatta diniydir, ammo unda dunyoviylikning 

ustuvorligini kuzatamiz, aynan tabiat, jamiyat, adolat, insonlarning goʻzalligi xususidagi 

qarashlar bor. 

Islom taʼlimotida goʻzallik qanday mazmun kasb etgan? Islomda insonlar oʻzaro tinchlik-

hamjihatlikda yashashga, adolatparvar, haqiqatgoʻy boʻlishga chaqirilgan. Insonlar millati, irqi 

va nasabidan qatʼiy nazar Alloh oldida teng ekanliklarini taʼkidlanib, bir-birlarini kamsitish, bir-

birlariga zulm qilishdan qaytarilgan. [4;178] 

Imom Buxoriy hadislarida Allohning goʻzalligi madh etiladi, uning jamoli, tarovati, 

ismlari umumiy qilib olganda, islom dini va hadislarda Alloh goʻzal deb taʼriflanadi. Hadislarda 

shunday deyilgan: “Olloh taborak va taoloning “Olloh deb daʼvat qilurmisen yokim ar-Rahmon 

deb daʼvat qilurmisen, farqi yoʻqdir, uning barcha ismlari goʻzaldir”.[5;321] Inson goʻzalligi 

toʻgʻrisidagi hadislarda, yarmi goʻzal, yarmi xunuk odamlar xususida, ularning yaxshi amallari 

yomon amallari bilan qorishiq ekanligi toʻgʻrisida yozilgan. Hadislarda kitob va uni qiroat 

qilishning goʻzalligi, ayollarning tashqi va ichki goʻzalligi xususida, kiyim-kechaklar, uy-joylar, 

muomala, soʻzlashuv madaniyati hamda ijtimoiy-madaniy munosabatlarning goʻzalligi 

masalalari ifodalangan. 

Islom taʼlimotida “Alloh goʻzal”ligi, Paygʻambarning goʻzalligi eʼtirof etiladi, “Rasululloh 

sallallohu alayhi va sallam odamlarning eng yuzi chiroylisi va eng xulqi goʻzali erdilar. Buylari 

boshqalardan farq qiladigan darajada novcha ham, pakana ham ermas erdi, deyilgan.[5;347] 

“Moʻminlarning dastlabki guruhi yuzlari toʻlin oy monand balqigan holda jannatga kirib 

keladilar, ularning bosgan izlaridan samodagi eng yorugʻ yulduz shuʼlasi kabi bir yogʻdu taralib 

turadi. Endi ular jannatda na peshob va na hojat qiladilar va na burgalardan tozalanadilar va na 

burun qoqadilar. Ularning taroqlari oltindan boʻlib, terlaridan mushk hidi anqib turadi. 

Tutatqidonlari tutatqisi ersa xushbuy ud yogʻochidan boʻlib, xotinlari goʻzalligi koʻzni hayratga 

soladirgan hurlar boʻladi.  

Ular barchalari yaqdil boʻlishib, buylari oltmish ziroʻ (1 ziroʻ — 0,75 sm) boʻlmish otalari 

Odam alayhissalom kabi goʻzal qiyofada boʻladilar”.[5.288] 

Muqaddas kitob Qurʼoni Karimda “Alloh goʻzal va u goʻzallikni sevadi”, deyiladi. 

Islomning estetik nuqtayi nazari goʻzalikka oshno boʻlmoqdir. Alloh goʻzal ekan, u yaratgan 

odam ham, u bunyod qilgan olam ham, bandalarga hadya etgan noz-neʼmatlari ham goʻzaldir. 

Ibrohim Haqqiy aytadi: “Mavlo, koʻraylik, naylar, naylarsa goʻzal aylar. Shunga muvofiq, 

Allohning ism-sifatlarini vasf etuvchi soʻzlarimiz, uning qudratini tamsil etuvchi binolarimiz, 

meʼmorlik obidalarimiz, qoʻyingki, tangri irodasi, ism-sifati bilan bogʻliq bu olamda nimaiki 

narsa boʻlsa, hammasi goʻzal boʻlishi kerak. Arab imlosi, gʻazal, bitiklar, naqshlar, meʼmoriy 

obidalar, tasviriy sanʼatning islimiy-tilsimiy turlari eshitish va koʻrish aʼzolarimiz orqali 

ruhimizga hissiy quvonch olib keladi. Islom madaniyati ijod dasturida fikr va narsalarning shakl 

yaxlitligi ramziy-tilsimiy mazmun qobigʻiga oʻralgan. Naqsh, chodraga oʻralgan ayolga 

oʻxshaydi. Naqsh — xaqqoniyatni qoʻl bilan ushlab koʻrish emas, goʻzallikning mohiyatini 

anglash, shu goʻzallikni dilda tasdiqlash, chodra ortidagi holatga oʻzni tayyorlash va unga kirib 

borish timsolidir...”.[6;54] 

Turli diniy qarashlar, diniy taʼlimotlarda goʻzallik tushunchasi oʻziga xos alohidaligi bilan 

bir vaqtda, umumiy boʻlgan yagona ilohiy goʻzallik konsepsiyasini eʼtirof etadi. Koʻp tarmoqliligi 

bilan ajralib turgan, goʻzallikning diniy mohiyati, mazmunan goʻzallikning dunyoviy 

ahamiyatini, insonning jismoniy va maʼnaviy goʻzalligi orqali tushuntiradi. Goʻzallik 

tushunchasini kimdir insonning tashqi goʻzalligi bilan bogʻlab tushuntirib bersa, kimdir 

insonning ichki maʼnaviy olami bilan bogʻlaydi, yana kimdir olam, tabiatni goʻzalligini tarannum 

etadi. Dinda asosiy markaziy nuqtada Allohning goʻzalligi eʼtirof etiladi. Jamiki yaratilgan narsa 

va hodisalar ikkilamchi goʻzallik boʻlib hisoblanadi. 

Natija. Inson paydo boʻlibdiki, goʻzallik muammosi bor. Oddiy insonlardan tortib, 

tafakkurli faylasuflar ham goʻzallik toʻgʻrisida fikr yuritadilar. Bir tomonda faylasuflar goʻzallik 

toʻgʻrisida xilma-xil nazariyalar yaratgan, bir tomonda sanʼatkorlar goʻzallikni kuylashadi, yana 

bir tomondan, oddiy xalq oʻz atrofini insoniylashtirgan sari inson va hayot uchun zarur va 

foydali narsalar goʻzaldir deb kelishadi. Insonlar nazdida odamlarning tinch-osoyishta hayot 

kechirishi, baxtiyor turmush tarzi va sogʻlik-salomatligi goʻzallik hisoblanadi. 

Qadimgi misrliklardan tortib N.G. Chernishevskiygacha “Goʻzallik-bu hayotdir” degan 

tushuncha hukmron edi. Yunonlar, ayniqsa, pifagorchilar goʻzallik asosini garmoniyadan 

qidirdilar, konkat-bu tovushlar uygʻunligini ifodalovchi orkestr degan tasavvurga ega edilar. 

Goʻzallik haqida shunchalik koʻp nazariyalar, qarashlar va taʼlimotlar mavjudki, ularning har 

birida goʻzallikdek nihoyatda murakkab va umumiy tushunchaning qaysidir alohida bir tomoni, 

belgisi va ahamiyati qayd etiladi.[7;128] 

Inson uchun kerakli boʻlgan barcha narsa va predmetlar goʻzal boʻlib, mazkur qarash 

Suqrotdan boshlab XX asr estetikasidagi juda koʻp oqimlarda davom ettirildi. Uning ijobiy va 

salbiy tomonlari chuqur oʻrganilgan. Hayotiy kuzatishlar, inson tajribalari shuni koʻrsatdiki, 

barcha goʻzal narsalar insonga foydali boʻlmaydi va foydali boʻlgan hamma narsalar goʻzal 

boʻlmasligi mumkin. 

Xulosa. Inson birdaniga va tayyor holda goʻzallik va xunuklik degan tasavvur bilan 

tugʻulmagan. Tabiat va jamiyatdagi ayrim va juzʼiy goʻzallik namunalari inson ongidagi 

goʻzallikning mantiqiy takrori va barqarorligi uchun asos boʻlgan. Insonda shakllangan 

dunyoqarash turlariga qarab goʻzallik ham oʻz mohiyatiga ega boʻlib borgan (mifologik, diniy, 

dunyoviy va bq.). 

Goʻzallik-narsa va hodisalarning umuminsoniy milliy qadriyat sifatida belgilovchi 

ijtimoiy, ijobiy va ijodiy tushunchadir. Jonsiz narsalarning maʼnaviylashuvi ularning goʻzallik 

olamiga kirganidan dalolat beradi. Tabiat, jamiyat, sanʼat va inson oʻrtasidagi maʼnaviy 

birlikdan hosil boʻladigan goʻzallik tushunchasi pirovardida inson erkinligining, ehtiyojining 

darajasini ham belgilaydi. 

